
Prezidentin sərəncamının 
icrası ilə bağlı Nazirlər Kabineti-
nin təsdiqlədiyi tədbirlər planın-
da məşğulluğa və sosial rifaha 
dəstəyin təmin olunması üçün də 
çoxistiqamətli proqramlar müəyyən 
edildi. Ümumilikdə, tədbirlər planı 
üzrə ayrılan vəsait ilk vaxtlar 2,5 
milyard manat nəzərdə tutulsa da, 
dövlət başçısının tapşırığı ilə dəstək 
tədbirlərinin genişləndirilməsi 
nəticəsində bu vəsaitin məbləği 3,5 
milyard manatı üstələmişdir. Sənəddə 
məşğulluğa və sosial rifaha dəstək 
məqsədilə 4 istiqamət üzrə 12 tədbir 
əksini tapıb, məşğulluq və sosial rifah 
bölməsinə 600 milyon manat vəsait 
ayrılıb. Bu istiqamətlərə iş yerlərinin 
və işçilərin əməkhaqlarının qorun-
ması, əhalinin məşğulluq imkan-
larının artırılması, ödənişli ictimai 
iş yerlərinin sayının artırılması, 
işsizlər və xüsusi karantin rejiminə 
görə işini itirən qeyri-formal çalışan 
şəxslərdən ibarət aztəminatlılara 
birdəfəlik ödəmələrin verilməsi, 
2,3 milyon insanı əhatə edən sosial 
ödənişlərin davamlılığı, işsizlikdən 
sığorta ödənişlərinin əhatə dairəsinin 
genişləndirilməsi və s. daxildir. 

 Pandemiya dövründə dövlət 
sektoru üzrə işçilərin əsassız yerə 
işdən çıxarılmasına, ixtisarına yol 
verilməməsi və məzuniyyətə buraxılan 
işçilərin əməkhaqlarının saxlanması 

üçün müvafiq işlər aparılmış və həmin 
işlər indi də davam edir. Qeyri-dövlət 
sektoru üzrə işçilərin məşğulluğunun 
qorunması məqsədilə pandemiyanın ilk 
günlərindən işəgötürənlərlə bağlı ciddi 
iş aparılır. Onlara “Əmək müqaviləsi 
bildirişi” altsistemi üzərindən 
xəbərdarlıqlar olunub və bu sistem 
vasitəsilə də gündəlik nəzarət təmin edi-
lir. Yəni bu işlər dövlət sektoru üzrə 925 
min, qeyri-dövlət sektoru üzrə isə 735 
min, ümumilikdə bir milyon 660 min 
muzdla (əmək müqaviləsi ilə) çalışan 
işçinin iş yerinin və əməkhaqqı gəlirinin 
qorunmasına imkan verir. Digər 
tərəfdən, sosial ödənişlərin davamlılığı 
təmin edilir. Ötən il görülmüş tədbirlər 
nəticəsində  DSMF-nin gəlirləri üzrə 
müəyyən edilmiş proqnozun 105,5 faiz 
icra edilməsi, əsassız pensiya işlərinin 
təmizlənməsi nəticəsində fondun 
xərclərinə qənaət hesabına yaranmış 
200 milyon manat ehtiyat bu sahədə 
əhəmiyyətli dəstək oldu. Aprel ayında 
da 2,3 milyon şəxsə sosial ödənişlər 
(o cümlədən, 1 milyon 270 min nəfərə 
pensiya, 418 min nəfərə müavinət, 298 
min nəfərə təqaüd, 82 min 300 ailənin 
342 min üzvünə ünvanlı sosial yardım) 
verildi. Bu istiqamətlər üzrə əhaliyə 
təkcə aprel ayında ötən ilin müvafiq 
dövrünə nisbətən, 27 faiz və ya 103 
milyon manat çox olmaqla 480 milyon 
manatdan artıq vəsait ödənişi həyata 
keçirildi. 

 Onu da qeyd etmək lazımdır ki, 
2020-ci ilin dörd ayı ərzində əmək 
pensiyalarının orta aylıq məbləği 
2020-ci ilin 1 yanvar tarixinə nisbətən 
12 faiz və ya 31,74 manat artaraq 
2020-ci ilin 1 may tarixinə 295,3 
manat təşkil edib. 2020-ci ilin 1 may 
tarixinə yaşa görə pensiyaların orta 
aylıq məbləği isə 329 manat təşkil 
edib. Ötən ilin müvafiq dövrü ilə 

müqayisədə bütün növ pensiyaların 
orta aylıq məbləği 64,24 manat və 
ya 27,8 faiz artıb. Bu isə pandemiya 
şəraitində pensiyaçılarımızın mad-
di təminatının qorunmasına ciddi 
dəstəkdir. Eyni zamanda, 2020-ci ilin 
yanvar–fevral aylarında ölkə iqtisa-
diyyatında muzdla çalışan işçilərin 
orta aylıq nominal əməkhaqqı əvvəlki 
ilin müvafiq dövrünə nisbətən, 28,4 
faiz artaraq 712,3 manat olub.

 Məşğulluq imkanlarının artırıl-
ması üçün dövlət başçısının tapşırığı-
na əsasən ödənişli ictimai iş yerlərinin 
sayı 38 mindən 90 minə çatdırılır. Ar-
tıq DOST İş Mərkəzi vasitəsilə əlavə 
23 min şəxs bu işlərə cəlb edilib. 
Hazırda 61 min şəxs əmək müqaviləsi 
ilə ödənişli ictimai iş yerlərində 
çalışır. Özünüməşğulluq proqramı 
çərçivəsində cari il minimum 12 min 
ailə üçün kiçik təsərrüfatların qurul-
ması işləri aparılır. Ünvanlı dövlət 
sosial yardımı proqramının da əhatə 
dairəsi genişləndirilir. Təkcə aprel 
ayında əlavə 12 min ailə (50 min ailə 
üzvü) də bu proqrama cəlb edilib və 
hazırda 82 mindən çox ailənin 342 
min üzvü ünvanlı dövlət sosial yardı-

mı ilə təmin olunur. Hər ailəyə aylıq 
orta hesabla 224 manat sosial yardım 
ödənilir. 

 Xüsusi karantin rejimi dövründə 
infeksiyaya yoluxma riski yüksək olan 
yaşı 65-i ötmüş vətəndaşların sağ-
lamlıqlarının qorunması üçün onların 
evdən bayıra çıxmaları qadağan olu-
nub. Heydər Əliyev Fondunun “Regi-
onal İnkişaf” İctimai Birliyi respub-

likanın bütün rayon və şəhərlərində 
tənha yaşayan vətəndaşlara, həssas 
əhali qruplarına ərzaq yardımla-
rı edir. Bu günlərdə isə “Regional 
İnkişaf” İctimai Birliyi tərəfindən 
sağlamlıq imkanları məhdud olan 
30 min uşağın ailəsinə də ərzaq 
yardımlarının verilməsinə başlanıb. 
Eyni zamanda, tənha yaşlılar və 
tənha əlilliyi olan şəxslər, aztəminatlı 
ailələr, digər həssas qruplarla bağlı 
həm dövlət qurumları, həm də özəl 
sektorun nümayəndələri tərəfindən 
milli həmrəyliyə mühüm töhfə olaraq 
sosial dəstək aksiyaları keçirilir. Bütün 
bu sosial dəstək aksiyaları həm Bakı, 
həm də respublikamızın bölgələri üzrə 
olmaqla 100 minədək ailənin ərzaq 
yardımı ilə təminatını, 15 min tənha 
yaşlıya və əlilliyi olan şəxsə evlərində 
sosial xidmətin göstərilməsi işlərini 
əhatə edir.

 Xüsusilə qeyd etməliyik ki, 
pandemiya ilə əlaqədar sosial sahədə 
dövlət tərəfindən yalnız Əmək və 
Əhalinin Sosial Müdafiəsi Nazirli-
yinin xətti ilə təqdim olunan dəstək 
tədbirləri 4,8 milyondan çox vətəndaşı 
və ya ölkə əhalisinin 48 faizindən 

çoxunu əhatə edir. Həmçinin, işsiz və 
heç bir qazanca, gəlirə malik deyillər, 
dövlətdən hər hansı sosial ödəniş 
almayan insanlar birdəfəlik ödəmə ilə 
təmin edildilər. Bu proqramda məqsəd 
də ondan ibarət idi ki, ilk növbədə, 
məhz həmin köməksiz, dəstəksiz qal-
mış insanlar müdafiə olunsunlar, onla-
ra dövlət öz köməyini etsin. İlk vaxtlar 
“Məşğulluq” altsistemində işsiz və 

işaxtaran kimi qeydə alınmış 200 min 
insan üçün nəzərdə tutulan proqra-
mın əhatə dairəsi dövlət başçısının 
humanist siyasəti nəticəsində 3 dəfə 
genişləndi. Aprelin 17-də Prezident 
İlham Əliyev keçirdiyi videobağlantı 
formatında iclasda tapşırıq verdi ki, 
200 min əvəzinə 600 min insana iki 
ay ərzində hər ay 190 manat birdəfəlik 
vəsait verilməlidir. Bu günlər həmin 
qeyri-formal məşğul şəxslərə, eləcə 
də işəgötürənlərə bir ibrət dərsi oldu. 
Onlar gördülər ki, bu vaxta qədər 
qeyri-formal çalışdıqlarına görə çətin 
gündə köməksiz qalırlar, lakin yenə 

də dövlət birdəfəlik ödəmə proqramı 
ilə onlara dayaq oldu. Bundan sonra 
isə əminik ki, onlar artıq qeyri-formal 
deyil, əmək müqaviləsi ilə çalışmağa 
səy göstərəcəklər.

 Aprelin 9-dan həyata 
keçirilməsinə başlanan birdəfəlik 
ödənişlər, demək olar ki, bir aydan 
az bir müddətdə yekunlaşdı. 600 
min işsiz və xüsusi karantin rejiminə 
görə qazancını itirən qeyri-formal 
işləyən şəxslərdən ibarət aztəminatlı 
vətəndaşlara ödəniş olundu. Bununla 
bərabər, müraciət edənlər sırasında 
maddi imkanları yetərli, hətta yüksək 
olanlar da vardı. Təbii ki, sayı heç də 
az olmayan həmin müraciətçilərə im-
tina cavabı verildi, bu barədə konkret 
göstəricilər əsasında məlumatlar yayıl-
dı. Maddi imkanları yaxşı səviyyədə 
ola-ola onların məhz aztəminatlı 
insanlar üçün ayrılan yardımı almağa 
cəhdləri haqlı olaraq kəskin ictimai 
qınağa səbəb oldu. Birdəfəlik ödəmə 

üçün müraciət edənlər sırasında 
işsizlərlə yanaşı, çoxsaylı məşğul 
şəxslər, xüsusi karantin şəraitində 
qazancını itirən qeyri-formal işləyən 
şəxslər, habelə iqtisadi qeyri-fəal 
şəxslər (yəni işləmək istəməyən, heç 
bir zaman iş axtarmayan və yalnız 
ev işlərini yerinə yetirən və sair) də 
oldu. Bu şəxslərin hamısı işsizlərə aid 
edilmədi. 

 Respublikanın Birinci vitse-pre-
zidenti, Heydər Əliyev Fondunun pre-
zidenti Mehriban xanım Əliyevanın 
təşəbbüsü olan DOST layihəsi dövlət 
sosial xidmətlərinin innovativ yanaş-

malar əsasında modern və çevik, tam 
şəffaf mexanizmlər üzərində qurul-
masına imkan verib. Ötən il nazirli-
yin tabeliyində DOST Agentliyi və 
agentliyin Bakının Yasamal rayonun-
da 1 saylı və Xəzər rayonunda 2 saylı 
DOST mərkəzləri yaradılıb.

 Ötən il 21 sosial təminat növünün 
(2 pensiya və 19 müavinət-təqaüd 
növünün) elektron təyinat sistemi işə 
salınıb və təkcə bu il 38 mindən artıq 
şəxsə tam elektron qaydada pensiya, 
müavinət və təqaüd təyin edilib. Bütün 
bunlarla yanaşı, sosial sahədə mühüm 
innovativ uğurlardan biri– Prezident İl-
ham Əliyevin fərmanı ilə yaradılan, 16 
elektron altsistemi və 2 reyestri özündə 
birləşdirən, ölkənin ilk sosial reyestri 
olan və bu gün də geniş funksional 
imkanları təqdir olunan “e-sosial.az” 
portalıdır. Portal vətəndaşlara onlar 
barədə toplanmış sosial məlumatlara – 
əmək müqaviləsi, fərdi uçot, pensiya 
kapitalı, sosial təminat növləri, torpaq-
pay mülkiyyəti, əlillik, reabilitasiya və 
sair üzrə çıxış, eyni zamanda, 100-dən 
çox sosial xidmət növündən yaranmış 
hüquqları müqabilində çevik rejimdə 
yararlanmaq imkanı verir. Qeyd etmək 
yerinə düşər ki, pandemiya ilə əlaqədar 
sosial dəstək tədbirlərinin genişləndiyi 
şəraitdə bu tədbirlərlə əlaqədar 142 – 
Çağrı Mərkəzi də gücləndirilmiş iş 
rejimində fəaliyyət göstərir. Aprel 
ayında çağrı mərkəzinə 200 minə 
yaxın zəng daxil olub. 

 Bütün bunlar onu deməyə imkan 
verir ki, dövlət çevik və genişmiq-
yaslı sosial dəstək tədbirləri ilə 
vətəndaşının yanındadır. Həmçinin, 
pandemiya dövründə sosial müdafiə 
tədbirlərinin icrası nəinki ləngiyib, 
əksinə, Prezident İlham Əliyevin 
rəhbərliyi, tapşırığı və nəzarəti ilə 
daha əhatəli şəkildə həyata keçirilir. 
İşçi qüvvəsinin əmək və sosial hü-
quqlarının təmin olunmasına yönələn, 
vətəndaşların rifahına dəstək olan, 
insan sağlamlığının prioritet olduğunu 
əks etdirən sosial dəstək tədbirləri 
davam etdirilir. 

Zərifə BƏŞİRQIZI, 
“Xalq qəzeti”

Pandemiya şəraitində makroiqtisadi sabitliyin 
təmin edilməsi üçün operativ addımlar atılır

Koronavirusla mübarizə aparıldığı 
bir vaxtda makroiqtisadi sabitliyin təmin 
olunması da diqqət mərkəzində saxlanı-
lır. Bunun üçün, ilk növbədə, biznes və 
investisiya mühitinin davamlı olaraq yax-
şılaşdırılması istiqamətində məqsədyönlü 
siyasət aparılır, mütərəqqi qanunvericilik 
bazası möhkəmləndirilir, bu sahəyə 
səmərəli dövlət dəstəyi mexanizmləri for-
malaşdırılır, beynəlxalq təcrübədə uğurla 
sınaqdan çıxan təşkilati-hüquqi modellər, 
o cümlədən, sənaye məhəllələri, aqro-
parklar və biznes inkubabatorlarının yara-
dılması davam etdirilir. Bununla yanaşı, 
dövlət idarəetmə sistemində, məhkəmə 
və hüquq, korrupsiyaya qarşı mübarizə 
sahələrində ciddi institusional islahatlar 
gerçəkləşdirilir. Eyni zamanda, investor-

ların hüquqları etibarlı şəkildə qorunur, 
inzibati prosedurlar sadələşdirilir və 
şəffaf mexanizmlər tətbiq edilir.

Pandemiya şəraitində respublikada 
reallaşdırılan vergi güzəştləri də koro-
navirusun makroiqtisadi sabitliyə mənfi 
təsirinin azaldılması məqsədi daşıyır. 
Bununla əlaqədar COVİD-19-dan 
zərərçəkən sahibkarlara dövlət maliyyə 
dəstəyinin göstərilməsi davam etdirilir. 

İqtisadiyyat Nazirliyinin məlumatına 
görə, muzdlu işçilərin əməkhaqqının 

müəyyən hissəsinin ödənilməsi 
çərçivəsində 201 min işçini əhatə edən 
22 min 852 sahibkara ayrılacaq maliyyə 
vəsaitinin onların bank hesablarına 
köçürülməsi üçün artıq Maliyyə Nazir-
liyi hazırlıqlara başlayıb. Fərdi (mikro) 
sahibkarlara maliyyə dəstəyinin həcmi isə 

56,13 milyon manat təşkil edir. İndiyədək 
adıçəkilən nazirliyin Dövlət Xəzinədarlıq 
Agentliyi tərəfindən 53,4 milyon manat 
vəsaitin 88 min 873 fərdi (mikro) sa-
hibkarın bank hesablarına köçürülməsi 
reallaşdırılıb.

Mərkəzi Bank (AMB) da pandemiya 
şəraitində makroiqtisadi sabitliyin təmin 
edilməsi istiqamətində müəyyən tədbirlər 
həyata keçirib. Bunun nəticəsidir ki, 
cari ilin yanvar-aprel aylarında ölkədə 
kredit portfeli 1,9 faiz artıb. Artımın əsas 

mənbəyi isə biznes kreditləri olub. 
AMB-in əhalinin və biznesin 

dəstəklənməsi istiqamətində əlavə 
tədbirlər barədə qəbul etdiyi qərarda 
fiziki şəxslərə İpoteka və Kredit Zəmanət 
Fondunun vəsaitləri hesabına verilən 
ipoteka kreditlərinin, dövlət fondları-
nın vəsaitləri hesabına ayrılan biznes 
təyinatlı kreditlərin restrukturizasiyasını, 
eləcə də sığorta və kapital bazarı işti-
rakçılarının dəstəklənməsini əhatə edən 
məsələlər öz əksini tapıb.

Mərkəzi Bankın sədri bununla bağlı 
keçirdiyi mətbuat konfransında mayın 
7-nə 548,6 milyon manat məbləğində 
47 min 994 kredit üzrə restrukturizasiya 
üçün müraciət olunduğunu bildirib.  
E. Rüstəmov bu müraciətlərin məbləğ 
üzrə icrasının 37 faiz (200,4 milyon 
manat) təşkil etdiyini qeyd edib. O, eyni 
zamanda, biznes kreditləri üzrə daxil 
olan 494,9 milyon manat məbləğində 
restrukturizasiya müraciətlərinin 33 faizi-
nin artıq (162,4 milyon manat) reallaşdı-
rıldığını vurğulayıb. 

Elman Rüstəmov mətbuat konfran-
sında, həmçinin, cari ilin ilk 4 ayında 
Azərbaycanda orta illik inflyasiyanın 
3 faiz təşkil etdiyini və bunun Mərkəzi 
Bank və hökumət tərəfindən gözlənilən 
göstəricidən aşağı olduğunu diqqətə 
çatdırıb. Həmçinin, ilin sonunadək ölkədə 
makroiqtisadi sabitlik, inflyasiya və 

məşğulluğa dəstəklə bağlı balanslı siyasət 
yeridiləcəyini xatırladıb.

Onu da qeyd edək ki, pandemiya 
şəraitində biznes və əhaliyə maliyyə 
xidmətlərinin davamlılığını təmin etmək, 
kreditləşdirmə imkanlarının artırılması 
üçün banklara əvvəlki dövrlərdə toplan-
mış dayanıqlıq yastığından istifadəyə 
imkan yaradılması məqsədilə requlyativ 
yükün azaldılması istiqamətində tədbirlər 
nəzərdə tutulur. Bu məqsədlə banklar üzrə 
məcmu kapital tələblərinin ilin sonunadək 
1 faiz azadılması planlaşdırılır. Eyni 
zamanda, bankların kapitalına təzyiq 
yaradan bir sıra digər tənzimləyici tələblər 
də ilin sonunadək təxirə salınacaq.

Bəzi iqtisadi sahələrin kredit re-
surslarına çıxış imkanlarının artırılması 
istiqamətində tibbi ləvazimat və avadan-
lıqlar istehsalçılarına verilən kreditlərin 
risk səviyyəsi 100 faizdən 20 faizə 
qədər azaldılacaq və beləliklə, bu sahəyə 
banklar tərəfindən daha ucuz və daha 
az kapital sərf etməklə kredit ayırmağa 
imkan yaradılacaq.

Mərkəzi Bank tərəfindən koronavirus 
pandemiyasının kapital bazarı iştirakçıla-
rına yaranmış vəziyyətin mənfi təsirinin 
azaldılması istiqamətində də tədbirlərin 
həyata keçrilməsi nəzərdə tutulur. 
Bu məqsədlə investisiya şirkətlərinin 
kapital tələblərinin pozulması müşahidə 
edildikdə təsir tədbirlərinin görülməsi 
2021-ci il yanvarın 1-dək, investisiya 
şirkətləri və fond birjası tərəfindən illik 
audit hesabatların açıqlanması isə bu il 
sentyabrın 30-dək uzadılacaq. Bununla 
yanaşı, qiymətli kağızları kütləvi təklif 
edilən və tənzimlənən bazarda ticarətə 
buraxılan emitentlər tərəfindən hesa-
batların açıqlanması da 1 ay müddətinə 
uzadılıb.

Vaqif BAYRAMOV, “Xalq qəzeti”

Dövlət Statistika 
Komitəsindən verilən məlumatda 
bildirilir ki, sənaye məhsulunun 
63,1 faizi mədənçıxarma 
sektorunda, 30,5 faizi emal 
sektorunda, 5,6 faizi elektrik 
enerjisi, qaz və buxar istehsalı, 
bölüşdürülməsi və təchizatı sek-
torunda, 0,8 faizi isə su təchizatı, 
tullantıların təmizlənməsi və 
emalı sektorunda istehsal olun-
muşdur. Mədənçıxarma sektorun-
da əmtəəlik neft hasilatı 0,2 faiz 
azalmış, əmtəəlik qaz hasilatı isə 
17,1 faiz artmışdır.

Emal sektorunda avtomobil, 
qoşqu və yarımqoşquların isteh-
salı 4,7 dəfə, kompüter, elektron 
və optik məhsulların istehsalı 
2,6 dəfə, metallurgiya sənayesi 
məhsullarının istehsalı 2,3 dəfə, 
əczaçılıq məhsullarının istehsalı 
60,7 faiz, ağacın emalı və ağac-
dan məmulatların istehsalı 48,6 

faiz, sair nəqliyyat vasitələrinin 
istehsalı 35,1 faiz, kimya 
sənayesi məhsullarının istehsalı 
24,9 faiz, elektrik avadanlıqla-
rının istehsalı 20,6 faiz, rezin 
və plastik kütlə məmulatlarının 

istehsalı 20 faiz, kağız və 
karton istehsalı 19,3 faiz, tütün 
məmulatlarının istehsalı 18,9 
faiz, içkilərin istehsalı 8,3 faiz, 
qida məhsullarının istehsalı 
8,1 faiz, neft məhsullarının 

istehsalı 5,1 faiz, hazır metal 
məmulatlarının istehsalı 4,4 faiz, 
geyim istehsalı 3,6 faiz, toxu-
culuq sənayesi məhsullarının 
istehsalı 1,2 faiz artmış, mebel 
istehsalı 0,9 faiz, poliqrafiya 
məhsullarının istehsalı 2,3 faiz, 
tikinti materiallarının istehsalı 
4,5 faiz, maşın və avadanlıqların 
istehsalı 23,8 faiz azalmışdır.

Elektrik enerjisi, qaz və 
buxar istehsalı, bölüşdürülməsi 
və təchizatı sektorunda istehsa-
lın həcmi 14 faiz, su təchizatı, 
tullantıların təmizlənməsi və 
emalı sektorunda isə 2,5 faiz 
artmışdır. 

 Samirə ƏLİYEVA,  
“Xalq qəzeti” Hippokrat andına sədaqətlə xidmət edən 

Azərbaycan həkimlərinin vətənpərvərliyi 
və fədakarlığı, sözün əsl mənasında, 
xalqımızın koronavirusa qarşı mübarizədə 
qazandığı uğurlarda mühüm rol oyna-
mışdır. Azərbaycan həkimləri pandemiya 
dövrünün insanlar üçün həyati əhəmiyyət 
daşıyan vəzifələrini şərəflə yerinə yetirərək 
dövlətimizin və xalqımızın etimadını qazana 
bilmişdir.

Bu günlərdə Azərbaycan Respublikası-
nın Prezidenti İlham Əliyev və birinci xanım 
Mehriban Əliyeva Sumqayıtda “Gilan Tekstil 
Park” Məhdud Məsuliyyətli Cəmiyyətinin 
tibbi maska fabrikinin və tikiş fabrikinin 
nəzdində fəaliyyət göstərən qoruyucu 
kombinezonların istehsalı müəssisəsinin 
açılışında iştirak etmişlər. Həmin tədbirdə 
çıxış edən dövlət başçısı demişdir: “Ko-
ronavirus pandemiyası ilə əlaqədar 
Azərbaycanda tibbi sənayenin inkişafı daha 
aktual mövzuya çevrilibdir. Bildiyiniz kimi, 
bu sahə Azərbaycanda az inkişaf edib, bir 
çox hallarda biz idxaldan asılı idik və bu 
gün də bu, davam edir. Ancaq koronavirus 
pandemiyası hər bir ölkə üçün gözlənilməz 
bir bəla oldu və bütün ölkələr, ilk növbədə, 
öz daxili resurslarını səfərbər etməyə çalış-
mış və pandemiyaya qarşı mübarizə üçün 
lazım olan tədbirləri görməyə başlamışdır, 
o cümlədən, Azərbaycan. Deyə bilərəm ki, 
Azərbaycan ilk qabaqlayıcı addımlar atan 
ölkələrdəndir”. 

Mən Azərbaycanın Birinci vitse-prezidenti 
Mehriban xanım Əliyevanın bu görünməz 
bəla ilə mübarizədəki rolunu xüsusi vurğu-
lamaq istərdim. Mehriban xanım özünün 
instaqram səhifəsində Azərbaycan xalqına 
dəfələrlə müraciət edib, bu xəstəlikdən qo-
runmağın yolları barədə məsləhətlərini verib. 
Azərbaycan həkimlərinə təşəkkür edən 
birinci xanım yazır: “ Bu mübarizə müxtəlif 
peşə sahibləri olan bir çox insanlardan 
gərgin əmək, çətin və məsuliyyətli qərarlar 
tələb edir. Amma ən vacib və ən mürəkkəb 
vəzifəni bu gün bizim tibb işçilərimiz, bizim 
həkimlərimiz, tibb bacılarımız, texniki heyət, 
alim və laborantlarımız yerinə yetirirlər. 
Epidemiya ilə mübarizədə ön cəbhədə olan 
məhz onlardır. Onların hər an qəbul etdikləri 
qərarlar, peşəkar bilik və bacarıqları, 
fədakarlıq və şəfqəti bizim əsas silahımız və 
ümidimizdir”.

Ölkəmizdə həkimlərin fəaliyyəti üçün 
lazımi şərait yaradılmışdır. Bu gün tibbi 
sənayenin inkişafı xüsusilə böyük əhəmiyyət 
daşıyır. Son müddət ərzində bu istiqamətdə 
ciddi addımlar atılmışdır, Pirallahı adasın-
da iki müəssisə fəaliyyətə başlamışdır, biri 
dərman preparatları müəssisəsi, digəri isə 
tibbi şprislərin istehsalı. Tibbi maska is-
tehsalı da son vaxtlar meydana gəlmişdir. 
Cənab Prezident çıxışında da bildirdi ki, tibbi 
maska istehsalı Azərbaycanda ümumiyyətlə 
yox idi, nəzərdə də tutulmurdu. Çox se-
vindirici haldır ki, özəl sektor böyük sosial 
təşəbbüs göstərərək, dövlətin çağırışına 
cavab verərək qısa müddət ərzində bizim 
üçün lazım olan – həm həkimlər, həm də adi 
vətəndaşlar üçün lazım olan bu vasitələri 
istehsal etməyə başlamışdır. Bu gün bu 
müəssisədə fəaliyyətə başlamış tibbi maska 
fabriki ölkəmizdə ikinci istehsalat sahəsidir. 

Azərbaycanda pandemiya dövrünün 
çağırışlarının işığında qısa müddətdə tibbi 
maska fabrikinin yaradılması və istehsala 
başlaması, məhsullarını xalqa çatdırması da 
koronavirusla mübarizə dövrünün yaddaqa-
lan hadisəsidir. Dünyanın birdən-birə maska 
qıtlığı çəkdiyi şəraitdə maska istehsalının 
təşkili respublikamızda çevik iqtisadi mühi-
tin formalaşdırıldığının əyani göstəricisidir. 
Ən əsası isə bu, koronavirusla mübarizədə 
Azərbaycan dövlətinin öz vətəndaşlarının 
sağlamlığına göstərdiyi həssas münasibətin 
və real qayğının əməli ifadəsidir. 

Hazırda Azərbaycanda pandemiya ilə 
mübarizə davam etməkdədir. Ümumdünya 
Səhiyyə Təşkilatının Azərbaycan dövlətinin 
pandemiya ilə mübarizədə göstərdiyi səyləri 
yüksək qiymətləndirmiş, təşkilatın rəhbəri 
bununla bağlı Azərbaycan Prezidentinə iki 
dəfə təşəkkür məktubu ünvanlamışdır.

Bu gün artıq Prezident İlham Əliyev 
ölkəmizi postpandemiya dövrünə ha-
zırlamaq istiqamətində vaxtında və 
məqsədyönlü iş aparmaqdadır. İnanırıq ki, 
möhtərəm  Prezidentimizin həyata keçirdiyi 
məqsədyönlü və davamlı tədbirlər tezliklə 
xalqımızın bu bəladan qurtarıb yeni işıqlı 
gələcəyə addımlamasına şərait yaradacaq-
dır.

Mehriban QULİYEVA,  
“Azərsutikinti”  

xəstəxanasının şöbə müdiri,  
tibb elmləri üzrə fəlsəfə doktoru 

İnkişaf etmiş ölkələrdə pandemiya qurbanlarının sayı-
nın minlərlə olduğu, böhranın çıxılmaz vəziyyət yaratdı-
ğı, səhiyyə sisteminin çökdüyü indiki çətin və mürəkkəb 
dövrdə Azərbaycan bu ağır sınaqdan uğurla çıxmaqdadır. 
Prezident İlham Əliyevin rəhbərliyi və uzaqgörən siyasəti 
nəticəsində ötən dövrdə bütün istiqamətlərdə yaradılmış 
güclü iqtisadi potensial, xüsusilə müasir səhiyyə sistemi, 
peşəkar tibbi personal, eyni zamanda dövlət başçısının 
qəbul etdiyi operativ qərarlar və “Biz birlikdə güclüyük!” 
devizi ilə yaranan güclü milli həmrəylik hərəkatı respublika-
ya bu qlobal böhrandan uğurla çıxmağa imkan verir. Pande-
miya dövründə də “Bizim üçün əsas məsələ vətəndaşların 
sağlamlığı, insanlarımızın həyatıdır”, – deyən dövlət başçısı-
nın güclü sosial siyasəti ilə əhalinin sağlamlığının qorunma-
sı üçün kompleks tədbirlərlə yanaşı, çevik və genişmiqyaslı 
sosial dəstək proqramları hazırlanaraq həyata keçirilir.

Sosial tədbirlər  
vətəndaşların rifahına və 
sağlamlığına xidmət edir 

15 may 2020-ci il, cümə6

Hazırda respublikamızda pandemiyanın milli iqtisadiyyata 
təsirlərinin azaldılması, həmçinin, postpandemiya dövründə 
yeni iqtisadi inkişaf modelinin tətbiqi üçün real zəmin hazırla-
maq məqsədilə önəmli tədbirlər həyata keçirilir. Azərbaycan 
hökuməti tərəfindən beynəlxalq müstəvidə baş verən problemin 
yarada biləcəyi fəsadların neytrallaşdırılması istiqamətində 
 bütün zəruri addımlar atılır. 

4 ayda 13 milyard manatlıq 
sənaye məhsulu istehsal olunmuşdur

Sənaye müəssisələri və bu sahədə fəaliyyət göstərən 
fərdi sahibkarlar tərəfindən 2020-ci ilin yanvar–
aprel aylarında 13 milyard manatlıq və ya  2019-cu 

ilin müvafiq dövrü ilə müqayisədə 3 faiz çox sənaye 
məhsulu istehsal edilmişdir. Sənayenin qeyri neft-qaz 
sektorunda məhsul istehsalı 16,8 faiz artmışdır.

Səhiyyə işçiləri fədakarlıq göstərirlər

Koronavirus insan həyatını hədəfə aldığı üçün 
bütün insanlar bu bəşəri bəla ilə mübarizədə 
birləşməlidir. XXI əsrin xərçəngi olan koronavi-

rusla mübarizədə ən böyük imtahanı ölkəmizin səhiyyə 
sistemi verir. Azərbaycan Respublikası Prezidentinin 
səhiyyə sahəsində həyata keçirdiyi ardıcıl islahatlar, 
paytaxtda və regionlarda istifadəyə verilmiş müasir tipli 
xəstəxana kompleksləri, onların ən müasir tibbi ava-
danlıq və cihazlarla təmin olunması, həkimlərin bilik və 
bacarıqlarının daha da təkmilləşdirilməsi sahəsində atıl-
mış addımlar respublikamızda rəqabətədavamlı səhiyyə 
səviyyəsinin formalaşdırılması ilə nəticələnmişdir.


